1. ტრავმის/დაზიანების მართვის IV დონე - მრავალპროფილური მაღალტექნოლოგიური ან რეგიონის წამყვანი მრავალპროფილური სტაციონარული დაწესებულება, რომელიც ფლობს სამედიცინო პერსონალის და მატერიალურ-ტექნიკური ბაზის სრულ რესურსს ტრავმის/დაზიანების ნებისმიერი ასპექტის ყოველმხრივი მოვლის უზრუნველსაყოფად პრევენციიდან რეაბილიტაციამდე, მონაწილეობს ჯანმრთელობის დაცვის სახელმწიფო პროგრამებში, ახორციელებს უმაღლესი სამედიცინო განათლების და უწყვეტი პროფესიული განათლების სასწავლო პროგრამებს (მათ შორის, ტრავმის და კრიტიკული მდგომარეობების მართვაში) და სამეცნიერო-კვლევით საქმიანობას.    ტრავმის/დაზიანების მართვის ამ დონეზე 24/7 ხელმისაწვდომი უნდა იყოს შემდეგი სერვისები: ზოგადი ქირურგია, ტრავმატოლოგია-ორთოპედია, ანესთეზიოლოგია და რეანიმატოლოგია, ნეიროქირურგია, ნევროლოგია, კარდიოლოგია, ენდოსკოპია, რადიოლოგია (კომპიუტერული ტომოგრაფიით) და ლაბორატორიული სამსახური, ხოლო სისხლძარღვთა, თორაკალური და პლასტიკური და რეკონსტრუქციულ-ქირურგიული სერვისები შესაძლებელია განხორციელდეს ექიმ-კონსულტანტების მეშვეობით.

2. ტრავმის/დაზიანების მართვის III დონე - მრავალპროფილური სტაციონარული დაწესებულება ქალაქის ან თვითმმართველი ერთეულის დონეზე, რომელიც ახორციელებს ფართო სპექტრის სტაციონარულ სერვისებს (გარდა მაღალტექნოლოგიური სერვისებისა) და ფლობს ტრავმის/დაზიანების პირველადი სრულყოფილი მართვისთვის საჭირო რესურსს მიუხედავად დაზიანების ხასიათის და სიმწვავისა. იმ შემთხვევაში, თუ დაწესებულება ვერ უზრუნველყოფს ტრავმის/დაზიანების საბოლოო მართვას, უნდა მოხდეს პაციენტის რეფერალი IV დონის სტაციონარულ დაწესებულებაში. ამ დონეზე, სტაციონარული დაწესებულება 24/7 უნდა ახორციელებდეს შემდეგ სერვისებს: ზოგადი ქირურგია, ტრავმატოლოგია-ორთოპედია, ანესთეზიოლოგია და რეანიმატოლოგია, ნევროლოგია, რადოლოგია, ხოლო სხვა სერვისები შესაძლებელია განხორციელდეს ექიმი-კონსულტანტების მეშვეობით. 

3. ტრავმის/დაზიანების მართვის II დონე - ზოგადი პროფილის სტაციონარული დაწესებულება მუნიციპალურ დონეზე, რომელიც ახორციელებს საბაზისო ჰოსპიტალური სერვისების (გეგმიური, ურგენტული და გადაუდებელი სამედიცინო მომსახურება) მიწოდებას და ფლობს ყველა რესურსს, რათა უზრუნველყოს ტრავმის/დაზიანების სწრაფი შეფასება, რეანიმაციული ღონისძიებების ჩატარება, გადაუდებელი ქირურგიული ოპერაციები, პაციენტის მდგომარეობის სტაბილიზაცია და საჭიროების შემთხვევაში III ან IV დონეზე რეფერალის ორგანიზაცია. ტრავმის/დაზიანების მართვის ამ დონეზე, სტაციონარული დაწესებულება 24/7 უნდა უზრუნველყოფდეს შემდეგ სერვისებს: ზოგადი ქირურგია, ანესთეზიოლოგია და რეანიმატოლოგია, რადიოლოგია.

4. [bookmark: _GoBack]ტრავმის/დაზიანების მართვის I დონე - გადაუდებელი სამედიცინო დახმარების (Emergency) მომსახურების მიმწოდებელი დაწესებულება (სტაციონარული სამედიცინო დაწესებულების ერთეული ან დამოუკიდებელი იურიდიული  პირი), რომელსაც გააჩნია ყველა საჭირო რესურსი ტრავმის დახვეწილი მართვის (ATLS) და პაციენტის მდგომარეობის სტაბილიზაციისთვის, უფრო მაღალი დონის დაწესებულებაში რეფერალის განხორციელებამდე. ამ დონის სამედიცინო დაწესებულებაში პაციენტის  ტრანსპორტირება უნდა მოხდეს იმ შემთხვევაში, თუ ტრავმის/დაზიანების მართვის უფრო მაღალი დონე არ არის ხელმისაწვდომი. I დონეზე, დაწესებულება 24/7 უნდა ახორციელებდეს თერაპიული, ქირურგიული, ტრავმატოლოგია-ორთოპედიული, სამეანო-გინეკოლოგიური, რეანიმატოლოგია-ანესთეზიოლოგიური და პედიატრიული სერვისების მიწოდებას ადგილზე, ხოლო საჭიროების შემთხვევაში უნდა უზრუნველყოფდეს სხვა ექიმ-სპეციალისტთა მომსახურებას ან მაღალი დონის სამედიცინო დაწესებულებაში რეფერალს ტრავმის/დაზიანების ხასიათის შესაბამისად. 
